
Rozprawa rewizijneho wuběrka Domowiny z. t. k hospodarskemu wotličenju 
2021 a 2022 na 22. hłownej zhromadźiznje 22.04.2023 w Choćebuzu  
 
Lube sotše a lube bratši, lube sotry a lubi bratřa!  
Česćeni delegaća a hosćo hłowneje zhromadźizny Domowiny! 
 
Rewizijny wuběrk poda wam dźensa swoju rozprawu k hospodarskimaj 
wotličenjomaj 2021 a 2022.  
 
ZAWOD 
20. hłowna zhromadźizna 2021 w Slepom, je do rewizijneho wuběrka woliła 
Floriana Brězana, Tadeja Cyža, Jana Klimana, Alfonsa Korjeńka a Marka 
Wjeselu.  
 
Na zakładźe wustawkow Domowiny (art. 12) přepruwuje rewizijny wuběrk 
prawidłownje wužiwanje wobsydstwa a financow Domowiny, kaž tež jich 
porjadne knihowanje a rozprawja na hłownej zhromadźiznje.  
 
Financnu rozprawu rsp. zestawu zarjada namakaće pod dypkom 11.1. wot 
stronje 73 (kedźbu: deutsche Version ab Seite 56) w delegatnej mapje.  
Witamy, zo so financne přehlady zjawnosći přistupnja.  
 
PRUWOWANJE 
Wuběrk je wotpowědujo nadawkej pruwował: 

• wotličenja a dodźerženje hospodarskeho plana,  

• dochody a wudawki na zakładźe hospodarskeju planow a wotličeni 
Domowiny a Domowinje přisłušaceje institucije RCW, 

• ručnu kasa, z njepřizjewjenym pruwowanjom, 

• staw kontow na spočatku a na kóncu lěta,  

• inwentarne přehlady,  

• zamóženje Domowiny  

• a dodźerženje financneho porjada. 
 
Pruwowanja přewjedźechu so 14. decembra 2021, 10. februara 2023, 15. a 27. 
měrca 2023.  
 
K wšelakim wólnje wubranym wobłukam je sej wuběrk podłožki 
knihiwjednistwa wužadał a je pruwował. K tomu je so wobšěrna pruwowanska 
rozmołwa na zakładźe nadawkow wuběrka přewjedła.  
 
Zdobom předležachu nam wuslědki eksternych pruwowanjow, mjez druhim:  

• zestawa bilancy a hospodarskeje rozprawy (GuV) přez dawkoweho 
poradźowarja,  

• pruwowanja financneho zarjada, dla wobrotneho a mzdoweho dawka a 
zwěsćenje powšitkownowužitnosće Domowiny, 

• pruwowanje Załožby za serbski lud k wužiwanju srědkow. 
 

Pruwowanske instancy wopodstatnichu, zo su so srědki wěcownje prawje a 
wotpowědnje nadawkam a financnym planam wužiwali a zasadźili.  
 
WUSLĚDK 
Na zakładźe pruwowanjow rewizijneho wuběrka a wuslědkow eksternych 
pruwowanjow, předpołoženym podłožkam a dodatnych informacijow, so 
njedostatki při wobhospodarjenju srědkow zwěsćili njejsu.  
 
Městnej planaj Domowiny a RCW su ze snadnymi wotchilenjemi dodźeržałoj. 
Njepřetrjebane personalne wudawki dla dlěšodobnych schorjenjow abo 
staršiskeho časa su so k wurunanju druhich titulow wužiwali abo su so po 
předpisach wróćili. (2021: 132.758 Euro/2021: 350.849 – na Załožbu).   
 
Na zasady hospodarjenja a zlutniwosće je so při tym dźiwało. 
 
ZWĚSĆENJA / KOMENTARY / DOPORUČENJA 
Čas pandemije je nas wšěch nućił tójšto na digitalnym puću zrjadować. 
Digitalizacija wotběhow we wobłuku knihiwjednistwa a financneho 
managementa (su načasne a) zmóžnja čas lutować, njejsu pak bjez 
wotpowědnych inwesticijow přesadźujomne.  
 
Ličba “přidatnych projektow” je dale rozrostła a wučinja za lěto 2022 23,4 %. W 
lěće 2023 su to - na zakładźe informacijow zarjada Domowiny - nimale hižo 
40%. Tajki rozrost wjaza personalne mocy. Tohodla je trjeba, zo so dale na 
wutwarje managementa za wobhospodarjenje srědkow třećich dźěła a zo so 
wotpowědne zarjadniske kapacity wutworja. Hladajo na zasadne statuariske 
nadawki měło so jasnje pruwować, kajke přidatne nadawki a projekty, 
Domowina přewza abo dale wukonja.  
 
Stopnowanje při hromadźenju darow, přinoškow a dalšich dochodow je dale a 
zaměrnje trěbne.  
 
Cyłkowna suma wobhospodarjenych srědkow stupa 2022 na wjace hač 6 
milionow eurow.  

Cyłkownje su w Domowinje a RCW 67,95 VZÄ-městnow wobsadźenych, kotrež 
dźěla sej 84 přistajenych ze cyłeje Łužicy. Wotpowědujo tomu njese Domowina 
zamołwitosć za wužiwanje zjawnych srědkow k spjelnjenju zaměrow a 
nadawkow.  
 
 
W tutym zmysle přejemy jako rewizijny wuběrk zarjadej pod nawodom 
hłowneje jednaćelki a referenta za hospodarstwo, kaž tež wotrjadej za 
zličbowanje Domowiny a RCW, wšo dobre při zamołwitym wobhospodarjenju 
Domowinskeho budgeta w přichodnymaj lětomaj.  
 
Wutrobny dźak za Wašu kedźbnosć. 
 
W nadawku rewizijneho wuběrka, 
Marko Wjesela, předsyda  
22.04.2023  


